
61. Guta Lag. Kap. 8—10.





har takr eþa miþ nefa slar, þa byt þria oyra, en i raiþi ir
gart.  Firi þrel bytir ai frammar þan þria oyra, en hann bloþugt
gierir; þar skal e byta, sum gart ir, en ai þar, sum hinn ier,
sum gierþi. § 1. Prestr a tiþir hepta ok kirkiu-durum atr-luka
firir allum þaim, sum guþs helg hafa brutit; miþ þi et e fylgir
bann helgis-bruti.  Þa skal yr banni sla, þegar so ir byt, sum
lag segia, ok kirkiu-mannum þykkir raþ wera.  Allir aigu sak
sykia saman ok allir aigu at hafa.  Sokna-menn aigu þriþiung
i sak, en annan kirkia ok þriþia prestr, hurwitna sum ai kumbr
landa sak i; en landa sak kumbr hwergi i helgis-brut, utan þi
at ains, et mandr werþi i kirkiu drepin, þa liggia fiauratigi
markr wiþr; þet ir landa sak, þar a proastr þriar markr af firi
banns-mal. § 2. Kirkiur iru allar iem-helgar a landi, en mandr
werþr wegin i.  En kirkiugarþar iru þrir helgastir i lag taknir,
þar skulu sakir menn helg hafa, iem-wel i prest-garþi sum i
kirkiugarþi.  Þar liggia wiþr fiauratigi markr, en sakr mandr
werþr wegin i þairi helg.  En sakir allar andrar þar, sum smeri
ieru ok ai kumbr landa sak i, þa aigu kirkiu-menn þriþiung yr,
en kirkia ann lut ok ann prestr.  Slar þu mann i kirkiu miþ
stangu eþa yxar-hambri eþa sargar i kirkiugarþi, þar liggia siex
markr wiþr.  Slar þu mann miþ nefa i kirkiu, eþa skiautr þu
manni eþa i har takr, eþa i kirkiugarþi miþ stangu slar eþa
yxar-hambri, þar liggia wiþr þriar markr.  Slar þu mann miþ
nefa i kirkiugarþi, eþa takr þu mann i har, þar liggia wiþr tolf
oyrar helgis-brut.  Þann a e wigslum syrgia, sum wigslir hafr
brutit, ok þar skirt giera, sum hann o-skirt gierþi, miþ þrim
markum.





9 Kap. Af aldra manna friþi.

Nu iru enn friþr andrir tweir þair, sum mestu warþa, et
menn ulu mannhelg halda, þar liggr ai bann wiþr ok ai biskups
sak, utan þy at ains, et þet werþi a helgum dagi gart.  Þet ier
aldra manna friþr.  Laupr a fiurtan natum eptir paskar ok fem
natum eptir miþsumar, ok standr a tiu netr ok tiu daga at hwaru
bragþi; laupr um sola-upp-gang beþi af ok a.  Drepr þu mann
a þaim friþi, þa byt so miklu wereldi viþr landa alla, sum hinn
ier dyr, sum þu drapt.  Banda haldr þir engun fyrr þan þu byt
hafr.  Sargar þu mann eþa ber a þaim friþi, þa byt þriar markr.
A þaim friþi ma engin firi andrum spiella hwatki hus eþa garþa,
utan hann sei sakr at þrim markum.





10 Kap. Af warfriþi.

Nu ier enn warfriþr siþan.  Hann laupr a halfum manaþi
firi aldra manna seþir ok standr a halfan manaþ eptir.  A þaim

